
A igualdade 
é un camiño 
colectivo 
no que a 
educación 
ten un papel 
protagonista. 

Se cadra, 
o papel 
fundamental.

+++++++++++++++++++++++++++++++++++++=

Non teremos unha sociedade igualitaria mentres a 
coeducación non sexa real. Nesta tarefa necesitamos 
unha implicación de toda a comunidade educativa, 
xa que, as familias desenvolven no día a día un 
labor fundamental na transmisión de valores e na 
configuración dos roles de xénero. De aí, a pertinencia 
de deternos a pensar no moito que temos avanzado 
para que a igualdade e a diversidade sexa unha 
realidade nas aulas. Non obstante, vivimos un momento 
no que certas voces tentan estender mitos e noticias 
falsas que pretenden unha involución social, facendo 
sospeitar dos logros das políticas de igualdade e 
reclamando volver a estereotipos de xénero que 
considerabamos xa superados.

Esta guía de Igualdade ten como obxectivo axudarnos 
a reflexionar sobre os falsos mitos que se van instalando 
na sociedade, en gran medida a través das redes sociais. 
Eses mitos pretenden burlarse e invalidar o feminismo e 
os seus logros. Son frases que se repiten sen detérmonos 
a pensar se son certas ou non. Por iso é tan importante 
tomar un tempo para desmontar os mitos que percorren 
as escolas e a sociedade cuestionando os esforzos 
realizados por tantas e tantos docentes, e a comunidade 
educativa no seu conxunto, para termos unha sociedade 
máis libre e igualitaria.

+++++++++++++++++++++++++++++++++++++=

Coñecer a historia: 
un antídoto contra 
os bulos
A conquista colectiva da igualdade ten unha longa traxectoria no tempo. De feito, 
podemos afirmar que os seus logros van parellos ao desenvolvemento do 
feminismo. Por isto cómpre deternos na importancia da historia, para comprender 
os procesos sociais que nos trouxeron ata aquí. Así, os debates e as accións que 
se sucederon adquiren relevancia para nós. Non imos entrar en fonduras, só 
daremos unhas pinceladas para enmarcar algúns datos; xa que, aínda que nos 
últimos anos as diferentes ondas do feminismo e os movementos LGBTIQ+ son 
abordadas polos temarios de Historia ou de Filosofía, non conseguiron estar en pé 
de igualdade curricular que outras transformacións sociais.

É obvio que Rosalía de Castro é a figura máis importante no inicio do feminismo 
galego. A nosa escritora pon a súa voz ao servizo da liberdade e a xustiza. Reclama 
con forza vivir do traballo de escritora que naquel entón estaba vetado ás mulleres. 
Unha reivindicación que décadas despois plasmará a escritora Virginia Woolf no 
seu famoso ensaio Un cuarto propio. Autoras tan relevantes como Concepción 
Arenal ou Emilia Pardo Bazán foron quen de analizar a situación laboral e social 
das mulleres do século XIX e inicios do XX. Nun momento no que o movemento 
sufraxista recollía as vindicacións do movemento feminista. En Galicia Concepción 
Arenal chegou a reformar o sistema penintenciario ou a denunciar a violencia 
contra as mulleres e imaxinar como a educación podería formar a muller do porvir.

FEITO
Rosalía de Castro e Concepción Arenal escribiron ensaio 
no século XIX, momento no que as mulleres tiñan 
prohibido estudar na Universidade por lei.

As mulleres só escriben textos sentimentais
MITO



7Confederación ANPAS GALEGAS

As galegas terán a súa presenza nas 
Irmandades da Fala e nos albores 
das reivindicacións do século XX. 
Durante a II República os logros das 
mulleres foron importantes, podemos 
destacar conseguir o dereito ao voto 
de 1931 ou a lei do divorcio de 1932. 
Durante esa época a educación das 
nenas e as mozas tamén conseguiu 
un impulso notábel. Daquelas estudou 
Medicina Olimpia Valencia, Arte 
Maruja Mallo, Maxisterio Enriqueta 
Otero, Ciencias Naturais Ángeles 
Alvariño ou Matemáticas María Josefa 
Wonenburger. Todas elas hoxe 
referentes e pioneiras que racharon 
teitos de cristal nas súas disciplinas.

FEITO
Nos tempos de Franco as mulleres tiñan negados os seus 
dereitos civís básicos. Algúns datos:

•	O permiso marital1 está vixente ata 1975. 
•	O adulterio, e tamén o uso de anticonceptivos, 

depenalízase en 1978. 
•	Ata 1981 non se aproba o divorcio. 
•	 En 1985 chega a primeira lei de aborto, moi incompleta, 

terase que agardar a 2023 para unha lei que garantise 
   os dereitos da saúde sexual e reprodutiva das mulleres.

Con Franco viviamos mellor
MITO

1. Autorización legal que precisaban as mulleres dos seus esposos para a realización de determinados actos 
de contido xurídico e patrimonial, é dicir, o home tiña potestade sobre os bens da sociedade conxugal.

Rosalía de Castro
Virginia Woolf

O franquismo significou un corte brusco nos dereitos das mulleres. O retroceso 
deuse en todos os eidos da vida. Anulouse a Lei do Divorcio, prohibiuse o dereito 
ao voto de xeito inmediato e restaurouse o Código Civil de 1889 no que a muller 
perde capacidade xurídica, é o que se coñece como permiso marital, de feito, 
durante o franquismo as mulleres para traballar, abrir unha conta bancaria ou poder 
viaxar tiñan que pedirlle permiso ao seu marido. No ámbito educativo prohibiuse a 
coeducación e obrigouse a separar as aulas de nenas e nenos. O currículo escolar 
das nenas centrouse en costura e labores domésticos. As mestras republicanas 
sufriron persecución, humillación e castigos.

En 1976 comeza o período coñecido como Transición. En Europa os ventos de 
Feminismo sopraban fortes desde o maio do 68, en España O segundo sexo de 
Simone de Beauvoir estaba prohibido e a súa tradución ao castelán fixérase en 
Arxentina. Nos círculos feministas circulaba de forma clandestina. Podemos datar 
nese ano o nacemento do feminismo galego organizado coa constitución da 
Asociación Galega da Muller (AGM). Nese momento tamén nace a Asociación 
Universitaria Pro Estudo do Problema da Muller (AUPEPM) que asume como 
tarefa prioritaria visibilizar e valorar as creacións e obras femininas. Este labor que 
asumiran mestras e profesoras de secundaria dará froitos axiña, de feito, atopamos 
unidades didácticas e traballos coeducativos en todas as disciplinas. Os sindicatos 
do ensino tamén contribuirán a esta revisión do coñecemento herdado.

FEITO
O machismo é unha forma de pensar que considera ás 
mulleres inferiores, o feminismo considera que todos e 
todas somos iguais. Cando dicimos feminismo estamos 
dicindo proceso ou loita para conseguir a igualdade 
real entre mozos e mozas, homes e mulleres.

Nin feminismo nin machismo, só igualdade
MITO

FEITO
A caricatura das feministas como tolas ou histéricas é 
unha forma de burla para non darlle importancia as súas 
ideas. O feminismo ten un pensamento consolidado 
durante séculos do que son mostra filósofas como Mary 
Wollstonecraft, Concepción Arenal, Simone de Beauvoir, 
Celia Amorós ou Judith Butler. Os estudios de xénero son 
recoñecidos no ámbito académico pola súa capacidade 
para transformar coñecementos nesgados herdados.

As feministas son unhas tolas
MITO

A década dos oitenta vén caracterizada pola loita por dereitos básicos como 
son o divorcio, o aborto ou o dereito a vivir a propia sexualidade. Tamén inician 
o seu percorrido os primeiros organismos de igualdade e as políticas que hoxe 
coñecemos de acción positiva. Isto é, mecanismos ou instrumentos administrativos 
que tentan eliminar as trabas que historicamente se lles impuxo a un xénero para 
desenvolver determinadas tarefas. Por exemplo, as mulleres tiñan prohibido ser 
xuízas ata o ano 1966, os homes tiñan prohibido ser mestres de educación infantil 
ata 1970. 

No ámbito educativo, lembremos que a lei de 1970 só permitía a escola mixta, 
non contemplaba accións para corrixir as desigualdades de xénero. En 1990 a 
LOXSE apróbase a primeira lei educativa que incorpora a coeducación como 
un principio transversal e obrigatorio. Isto implicou, facer un esforzo por revisar 
materiais didácticos, linguaxe e presenza das mulleres en todos os ámbitos do 
coñecemento, desde a ciencia á historia ou a filosofía. Na Universidade galega o 
curso 1988-89 comeza o Máster de xénero, que no curso 2000-2001 daría paso ao 
Máster de Axentes de Igualdade na USC. No 2000 Alecrín impulsa a fundación da 
Cátedra Caixanova de Estudos Feministas na UVigo, a UDC organiza o Seminario 
Interdisciplinar de Estudos Feministas que sería o xermolo do Master en Xénero e 
Políticas de Igualdade. Os centros de investigación actuais do Sistema Universitario 
Galego son CIFEX, CEFEX e Cátedra de Feminismos 4.0.

FEITO
Segundo os datos das centrais sindicais a fenda salarial entre 
homes e mulleres segue existindo, en Galicia ronda o 16%. 

Segundo a Unidade Muller e Ciencia de Galicia segue 
existindo unha menor presenza feminina nas titulacións con 
maior prestixio tecnolóxico. 

Segundo a taxa AROPE, indicador oficial da UE para medir a 
pobreza e a exclusión social, a pobreza feminina en Galiza 
en tres puntos maior que a masculina. 

Segundo o Ministerio do Interior en 2025 denunciáronse	
14 violacións ao día no estado, consolidándose un 
incremento do 2,8% respecto ao ano anterior.

Xa existe igualdade real, o feminismo 
non é necesario

MITO

Compañeira, 
déronme por 
erro a túa 
nómina

1600€

1800€
Xa vexo...
mais o erro
penso que
é outro...

As políticas de igualdade e medidas de acción positiva, así como o 
desenvolvemento posterior do «mainstream de xénero» teñen un papel importante 
na transformación administrativa e, polo tanto, tamén no sistema educativo. 	
Non obstante, aínda hoxe podemos comprobar que moito da traballo realizado 	
por equipas de igualdade e diversidade non conta co recoñecemento horario 
necesario para realizar un traballo tan importante coas crianzas e a mocidade.

FEITO
Ningunha lei discrimina aos homes, xa que sería 
inconstitucional. O feminismo caracterízase por 
defender todas as causas e colectivos que buscan 
a igualdade.

FEITO
En novembro de 1979 o gobernador civil de 
Ourense denegaba o permiso para unha 
manifestación en favor do divorcio. Iso si impide a 
liberdade de expresión. Hoxe existe liberdade de 
expresión garantida por lei, mais non de insulto. 
Lembremos que facer bromas machistas ou racistas 
non ten graza e só axuda a consolidar estereotipos.

O feminismo discrimina os homes

Agora non se pode dicir nada

MITO

MITO

Seguimos dándolle 
voltas aos roles 			
de xénero
Ser mulleres ou homes depende dunha construción social, esta é unha afirmación 
básica da teoría feminista. O intento de naturalizar os procesos culturais polos que 
formamos o nós estar no mundo é un xeito de impedir o cambio. O que está 
escrito na natureza non se pode mudar. Por iso, a educación e a reflexión é tan 
importante. Afirma Simone de Beauvoir que «a bioloxía non é o destino da muller», 
esta é unha forma de resumir a importancia de analizar os procesos culturais e 
sociais que configuran os roles que consideramos axeitados segundo o noso sexo 
asignado ao nacer. De aí, que un concepto como o de «xénero» se convertese 
nun termo importante para poñer o acento no que construímos socialmente 
cando a un neno lle dicimos: os nenos non choran, non corras como unha nena, as 
unllas pintadas son de nenas; ou cando a unha nena lle lembramos todo o tempo: 
que bonitiña es, que guapa estas hoxe, non corras tanto que te vas manchar, non 
xogues ao balón que rompes a roupa nova...

FEITO
Cando un neno expresa os seus medos ou sentimentos, 
recibe o castigo social de ser considerado débil. 
Pensemos as moitas veces que lle repetimos a un neno 
que é un «machote» ou que non pode facer cousas 
de nenas. Pensemos os xoguetes que lle regalamos 
desde que é moi cativo... as veces que tivo de agasallo 
unha boneca.

As nenas son máis sensíbeis
MITO

O que agardamos de nenos e nenas aínda hoxe segue a ser diferente. Eses roles 
cando se converten en estereotipos impiden a liberdade humana para decidir. 
Por iso, é tan importante desterrar estereotipos e deixar desde idades temperás 
que as crianzas experimenten o mundo e todas as súas posibilidades.

A diversidade comeza na infancia, recoñecendo as diferencias individuais e 
evitando proxectar expectativas de xénero nos bebés. Como afirma o profesor 
Jorge García Marín, experto en igualdade, «a elección de cores, adornos, roupas, 
contos que se lles len e as primeiras interaccións verbais e xestuais xa marcan 
formas de sentir diferenciadas e comportamento e representacións específicos 
segundo o sexo».

Esta realidade irase acentuando ata que na adolescencia os modelos e roles 
sexuais quedan marcados por toda a oferta lúdica e cultural. Nesta etapa a 
socialización afectivo-sexual diferenciada, e a falta dunha educación ao respecto, 
produce unha consolidación maior dos roles de xénero. Experiencias como a 
Rede Educativa de Apoio LGBTIQ+ de Galicia mostran a necesidade de educar 
con modelos diversos e plurais que ofrezan seguridade ao alumnado e permitan 
a vivencia en liberdade da sexualidade.

FEITO
Cada cultura e cada época histórica ten cores diferenciadas 
para expresar estatus ou poder. De feito, a cor rosa durante 
moitos séculos foi considerado masculino por ser unha 
variante do vermello, símbolo de poder e forza. En 1460 
Piero della Francesca pinta a Xesús emerxendo do sepulcro 
cunha túnica rosada como metáfora do trunfo sobre a 
morte. Para as dinastías Ming e Qing a cor imperial era o 
amarelo, polo tanto, estaba prohibido o seu uso para o 
pobo, só o podía vestir o emperador.

Hai cores de nenas e de nenos
MITO

FEITO
Na última década no estado o 90% de falecidos en 
accidentes de tráfico foron homes. En Galiza entre 25 e 
36 anos a relación é de seis mozos falecidos por cada 
moza. Tendo presente que o 59% das falecidas son 
copilotas. Os homes representan o 74% dos condutores 
responsábeis de accidentes con persoas falecidas.

As mulleres conducen peor
MITO

FEITO
Entre os 2 e 4 anos desenvólvese o xogo simbólico, é 
o momento de romper cos xogos de nenos bruscos de 
guerras e pelexas se queremos que non o reproduzan 
de maiores3.

Os nenos sempre son máis violentos
MITO

Escola e familias teñen o reto fundamental de modificar os roles de xénero, ou 
polo menos cuestionalos, para contribuír a un desenvolvemento psíquico e 
emocional en liberdade. Na adolescencia o grupo dos iguais e toda a información 
que chega pola rede xera mandatos de xénero, sobre a beleza ou o amor, moi 
ríxidos que en ocasións poden desencadear trastornos alimentarios ou problemas 
de relacións. Nese sentido autoras como Chis Oliveira e Amada Traba recomendan 
a comunicación constante no ámbito da escola e a familia2.

2. Traba, Amada e Oliveira, Chis; ám@me. Pensar o amor no século XXI.
3. García Marín, Jorge; Papá, porque non pintas as unllas de cores?

FEITO
Cando un traballo se profesionaliza e está ben 
remunerado deixa de ser unha cousa de casa; pensemos 
na cociña moderna e o fenómeno do chefs. As mulleres 
sempre fixeron a comida e, só ao converterse nunha 
actividade de prestixio, aparece masculinizada, ata o 
nivel de que hoxe na formación profesional de cociña só 
hai catro mozas por cada dez matriculados4. Os homes 
representan o 90% dos chefs.

As mulleres fan mellor as cousas de casa
MITO

4. Igualdade en cifras, Ministerio de Educación.

A ver se comezan 
a dar estrelas por 
limpar e nos quitan 

as fregonas
 das mans

Estudos e traballo 	
aínda con xénero?
Educar en igualdade non é ideoloxía, é o piar dunha sociedade máis xusta. De 
feito, é algo máis que un mandato lexislativo desde 1990, é a mellor ferramenta 
para unha redistribución das oportunidades e un recoñecemento da diversidade. 
Xa explicamos que en demasiadas ocasións ás mulleres se lles prohibiu o acceso 
á educación e a cultura. Non só a elas, tamén a persoas doutras razas ou clases 
sociais baixas. As revisións curriculares e as medidas de acción positiva son 
instrumentos que teñen por obxectivo contribuír a modificar esta realidade.

A coeducación é unha proposta feminista desde a Ilustración no século XVIII ata 
os nosos días. Dar a posibilidade de recibir unha formación equitativa non é só 
facer as aulas mixtas, que tamén, senón valorar aquilo que tradicionalmente se 
considerou feminino. Coeducar implicar revisar os temarios, o reparto dos espazos 
nos patios ou a participación nas aulas. Coa formación tamén se inician os camiños 
para as futuras profesións. Aínda hoxe podemos ver como moitos estudos, a 
Formación Profesional é un exemplo, están nesgados por xénero.

FEITO
As mulleres chegan ao 90% do alumnado matriculado 
nas familias profesionais vinculadas aos coidados, a 
saúde ou a imaxe persoal. Estes sectores teñen unha 
alta precarización laboral segundo os último estudos 
dos sindicatos. Nas familias profesionais como 
instalación e mantemento de vehículos a matrícula 
de mozas é do 5%. A empregabilidade é do 97%.

Xa hai igualdade nos estudos
MITO

FEITO
Segundo o INE só un 15,2% da presidencia dos consellos 
de administración das empresas do IBEX 35 son mulleres. 
Desde 1901 só 18 mulleres gañaron o Premio Nobel de 
Literatura, 5 o de Física. A presenza de mulleres artistas 
nas coleccións históricas do Museo do Prado é inferior 
ao 1%. Só 16 países teñen unha muller presidenta no 
mundo. En Galicia as alcaldesas representan o 26%.

FEITO
A porcentaxe de bombeiras é moi pequena. En Galiza 
a porcentaxe de mulleres non chega ao 1%. As probas 
físicas diferenciadas son unha medida de acción 
positiva que tenta corrixir o feito de que historicamente 
foi unha profesión pensada só para homes. 

Xa hai igualdade, non se necesitan máis accións

As mulleres teñen vantaxes para ser bombeiras

MITO

MITO

Parabéns, xa é 
bombeira!

Superou todos os 
obstáculos, incluídos 

os prexuízos 
sociais

No amor e na 
sexualidade non 		
todo vale
Un dos temas máis esquecidos na educación é o amor. Semella que non necesitamos 
conversar, entender ou profundizar nos diferentes modelos históricos a través dos 
cales o amor se converteu nun eixe básico da nosa existencia. «O tema do amor é 	
un elemento fundamental para a socialización diferencial por xénero. Na mocidade 
falar de amor é un tema especialmente intenso, reforzado dende todas as mensaxes 
que emiten as industrias culturais: música, moda, cine, literatura ou televisión5.» 
A construción cultural do ideal romántico ten moito que ver coa reprodución dos 
roles de xénero e a reprodución dos mitos do amor e os celos. Dado que esta é 
unha guía sobre mitos que se consolidan e estenden este é un tema fundamental. 
Recomendase a lectura de Oliveira e Traba que dedican un capítulo enteiro a analizar 
e desmontar mitos como por exemplo: o amor é omnipotente, por amor perdemos 
a razón, o amor fainos sufrir, os celos son unha mostra de amor, o amor é eterno 
e inmutable, as mulleres buscan a media laranxa para estar completas. Se a escola 
busca formar persoas autónomas tamén debería dar ferramentas para desbotar a 
dependencia emocional que se fomenta en especial nas nenas e as mozas.

Por todo o anterior entendemos porque unha das reivindicacións escolares desde a 
perspectiva feminista é incluír a educación afectivo-sexual. A pesar de que a Lei de 
Garantía Integral da Liberdade Sexual de 2022 obriga a unha materia específica en 
liberdade sexual a día de hoxe non existe. Na escola é importante aprender o valor do 
consentemento e da toma de decisións sobre as nosas relacións afectivas e sexuais. 

5. Ministerio de Educación.

FEITO
O amor non pode implicar anulación dunha persoa.

Sen ti non son ninguén
MITO

FEITO
Os celos son unha forma de control que na mocidade 
cursa como ciberviolencia: o 25% das mozas recoñecen 
ter sufrido control a través do móbil como por exemplo 
esixir as contrasinais ou verificar a localización.

FEITO
Os mandatos de xénero seguen condicionando a 
sexualidade, os mozos acceden de xeito temperá 		
a pornografía, normalizando conductas violentas e 	
non respectuosas coa vontade das mozas.

Os celos son unha mostra de amor

Sempre hai que compracer aos mozos no sexo

MITO

MITO

Entidades como UNICEF manexan datos que reflicten que o acceso á pornografía 
comeza entre os 9 e os 11 anos. Tanto as familias como a escola estamos deixando 
en mans de empresas de porno a educación afectiva da cativada. Afirma Rosa 
Cobo que «a pornografía é un mecanismo ideolóxico que naturaliza a violencia 
sexual e a imaxe deshumanizada das mulleres» o que provoca que a mocidade 
está a recibir unha dobre mensaxe que afecta ao tipo de relación entre xéneros: 
unha que lles di que somos iguais e outra que lles di que no fondo hai unha pro-
funda desigualdade. Este tema tan complexo e importante necesita dun espazo 
de confianza nas familias e a escola para falalo e compartilo. En moitos centros 
escolares realízanse obradoiros e encontros a respecto destes temas, que axudan 
á formación das crianzas, mais tamén de nais e pais.

FEITO
Non existe ningunha materia que aborde a educación 
afectivo-sexual. Vexamos datos:

Segundo os últimos datos oficiais do Ministerio de Sanidad 
o incremento de abortos foi 30% entre as menores de 	
vinte anos. 

Segundo os datos do SERGAS o incremento das infeccións 
de Transmisión Sexual (ITS) segue unha tendencia crecente 
e, incluso, preocupante, cun aumento superior ao 20% entre 
a mocidade. A clamidia aumentou un 31% no último ano. 	
A sífilis duplicouse nos últimos anos. Isto débese en 		
gran medida a prácticas sen preservativo. 

Na escola fálase demasiado de sexualidade
MITO

SÓ SI É SI PARA É 
PARA

NON 
É NON

As violencias 
machistas existen
A educación ten como un obxectivo básico conseguir unha sociedade sen 
violencia. Este é un desexo que podemos formular como utópico ou podemos 
poñer as ferramentas necesarias para coñecer como se xeran as estruturas que 
provocan ou reproducen a violencia. Actuar implica coñecer ben un problema, 
non é fácil atinar coa solución se non temos unha radiografía da situación. Por iso 
foi tan importante definir a violencia machista nas leis e previr a súa reprodución 
na escola. Un mundo sen medo debería ser a realidade que lles leguemos as 
xeracións novas. Para conseguilo a violencia debería ser erradicada e, en concreto, 
as diferentes formas de violencia machista 

A redes sociais e os espazos nos que a mocidade comparte o seu ocio son os 
lugares nos que a mocidade crea a súa conciencia. Existe toda unha avalancha de 
mensaxes antifeministas e misóxenos que pretenden minimizar a violencia contra 
as mulleres e as mozas, ou directamente negada e chamala invento. Incluso se 
chega a cuestionar ou banalizar as diferentes leis que buscan previla e ofrecer 
axuda a quen a sofre. Non son leis contra os homes, todo o contrario. É unha 
lexislación que ten por obxectivo mudar unha estrutura social que desde antigo 
emprega o medo e a violencia como control das mulleres. Non é unha cuestión 
individual, o carácter estrutural da violencia require un cambio da sociedade na 
que se xesta. De aí, a importancia de enfocar ben o tratamento desde a visión da 
sociedade e non como unha lacra individual.

FEITO
1373 mulleres asasinadas desde 2003 no Estado, 	
68 en Galiza. Desde 2015, cando temos rexistro, 	
67 crianzas sufriron a violencia vicaria. En 2025 no 
estado foron asasinadas 46 mulleres e 35 menores 
quedaron orfos e orfas, 3 foron asasinados.

A violencia non ten xénero
MITO

FEITO
Segundo o Observatorio contra a violencia doméstica e 
de xénero de pendente do Consejo General del Poder 
Judicial (CGPJ) do total de homes asesinados no estado 
un 3.2% foi a causado pola súa parella muller, das 
mulleres un 45% foi causado pola súa parella home. 

FEITO
Segundo o Ministerio Fiscal a porcentaxe de 
denuncias falsas por violencia de xénero é do 
0,0084%. Isto é, dos 2 millóns de denuncias 
interpostas nos últimos quince anos só cen derivaron 
en condenas por acusación falsa. De feito, é un 
dos delitos cunha porcentaxe máis baixa, sendo 
os delitos patrimoniais (simulación de delito) os 
que representan a inmensa maioría e segundo as 
memorias do Poder Xudicial o finxir un delito, como 
roubo 	de coche ou móbil, son nun 70% homes.

Morren tantos homes como mulleres asesinados 
polas súas parellas

Os homes son vítimas das denuncias falsas

MITO

MITO

FEITO
O Ministerio de Igualdade afirma que a terceira forma 
de violencia machista máis frecuente é a violencia 
económica que exercen os homes sobre as mulleres. 
Cursa como unha forma de control, e os estudos 
cifran que o 91,2% das mulleres que foron vítimas de 
violencia económica sufiron violencia psicolóxica, o 
87,1% violencia emocional, o 57,9% violencia física e o 
48,2% violencia sexual. 

FEITO
Segundo a última macroenquisa sobre a Violencia 
realizada polo goberno estímase que no estado 1,3 
millóns de mozas e mulleres sufriron violencia sexual. 
Segundo os datos do INE as mulleres condenadas por 
delitos sexuais supoñen o 1,5%, o 98,5% son homes.

As mulleres denuncian violencia para sacar cartos

Os homes tamén son agredidos /
As mulleres tamén agreden

MITO

MITO

FEITO
Segundo o Ministerio de Igualdade o 75% dos 
agresores pertencen á contorna da vítima, isto é, 	
ou son familiares ou amigos da familia.

FEITO
Segundo o Ministerio de Xustiza unha de cada 
tres agresión sexuais prodúcese baixo efectos da 	
submisión química. Cada día denúncianse unha 	
media de 8 violacións. 

FEITO
Segundo a Fiscalía General del Estado existe un 
aumento constante dos procesos abertos a menores, 
entre 14 e 17 anos, por agresións sexuais.

A violencia sexual ocorre na rúa

As mozas teñen parte de culpa das agresións

A educación sexual non é necesaria

MITO

MITO

MITO

Aínda temos tarefas 
pendentes...
A escola é un espazo importante para mudar roles e pensar outros mundos. 
Lembra que:

•	 O poder da palabra é inmenso, de aí a importancia da linguaxe inclusiva e de 
evitar as expresións sexistas. 

•	 O espazo redistribúe desde infantil quen está no centro e nas marxes.
•	 Desafiar os roles fainos máis libres e felices. Para poder elixir hai que coñecer.
•	 A educación afectivo-sexual non sobre, é o soporte da respecto no futuro.

A lei non é un rollo
A LOMLOE obriga a facer un Plan de Igualdade no centro.

Aproveitemos a oportunidade para participar familias e profesorado. Mudar 
pequenas cousas do cotiá é básico para educar en igualdade. Así que fagamos 
unha boa diagnose do centro, busquemos obxectivos claros e compartidos e, 	
por último, deseñemos accións que destrúan mitos e configuren realidades novas.

	
FEITO
O último informe da FELGTBI+ analiza como as agresións 
físicas por violencias lgbtifóbicas pasou do 7% no 2024 
ao 22% na actualidade ou como o acoso aumentou 
nestes dous anos do 20% ao 36%. As cifras do Ministerio 
do Interior tamén van neste sentido de aumento de 
infraccións penais e incidentes investigados por crimes 
de odio.

Traballar a diversidade sexual nas escolas é ideoloxía
MITO

Epílogo
Agora que coñeces os feitos e os datos, examinemos de novo a realidade:

1. O feminismo vela pola igualdade entre as persoas, sobre todo pon atención nos 
colectivos máis vulnerables ou desfavorecidos, non discrimina a ninguén. 

2. Os dereitos adquiridos son valiosos e fráxiles, custou moito conseguilos e 
cómpre defendelos, alén de seguir a traballar por unha igualdade real. Queda 
moito por facer, aínda hai que compensar discriminacións históricas en todos 
os ámbitos: académico, laboral, social...

3. A educación é a ferramenta máis poderosa que temos para reverter a 
violencia de xénero. Rachar cos estereotipos e roles de xénero, abrazar novas 
sensibilidades e reducir a toxicidade nas relacións entre as persoas é algo que só 
se conseguirá cun modelo de coeducación levado a cabo polas familias, o eido 
educativo e o conxunto da sociedade. 

4. As cifras non menten, a violencia machista existe. Non debemos ser cómplices 
de abusos e discriminacións, nin xulgar ou culpar as vítimas, temos que poñer o 
foco nas persoas responsables das agresións. 

5. As agresións sexuais aumentan, tamén os embarazos non desexados e as ITS. 
Unha educación sexual adaptada a cada etapa da vida é o camiño para unha 
sexualidade entendida desde o respecto, a saúde e o consentimento.

6. Non hai tarefas ou profesións de homes e mulleres, nin cores ou xoguetes de 
nenos ou nenas, nin valores ou sensibilidade dunhas e doutros... Os construtos 
sociais están baseados nos privilexios e responden a modelos sociais que 
cómpre redefinir desde a igualdade. 

Non contribúas aos bulos! 
Refírete aos feitos e 
constrúe unha igualdade real 
no teu presente e futuro! 

